
A Fundación AXA presenta en Santiago de Compostela a exposición ‘Espazo e Desenvolvemento Sustentable’

Do 15  de xullo  ao  3  de setembro
Paseo lateraltral do parque da  Alameda de Santiago de Compostela

Desde o 15 de xullo até o 3 de setembro, poderase gozar no parque da
Alameda de Santiago de Compostela da exposición fotográfica ao aire libre ESPAZO E DESENVOLVEMENTO SUSTENTABLE organizado por Lunwerg Editores e patrocinada por Fundación AXA, e que conta coa colaboración do Concello de Santiago, a través do Departamento de Educación. O percorrido ao longo dos 66 grandes paneis instalados neste popular paseo, permitiralles aos composteláns e aos visitantes da capital galega, contemplar unha selección fotográfica das imaxes máis impresionantes do espazo e da Terra procedente dos arquivos da Axencia Espacial Europea e de prestixiosos fotógrafos de todo o mundo. A exposición proponse como unha forma de botar unha ollada, breve pero intensa, ao espazo exterior e contemplar a Terra desde os satélites que nos axudan a velar pola saúde do noso planeta. 

Espazo e Desenvolvemento Sustentable. Velando pola saúde do noso planeta 
 exposta no Parque do Retiro de Madrid durante o mes de xuño cun enorme éxito de visitantes, está dividida en seis apartados: “Un infinito de infinitos” “Blanca galaxia”, “O noso sistema”, “O home asomándose ao espazo ”, “A forma das formas” e “Un planeta fráxil”. Os catro primeiros lévannos ao espazo exterior da man do astrónomo Rafael Bachiller, director do Observatorio Astronómico Nacional. Nos últimos dous apartados, o naturalista Joaquín Araújo achéganos aos escenarios terrestres e á información que sobre o noso planeta nos chega desde o espazo.

Javier de Agustín, conselleiro delegado do Grupo AXA España e vicepresidente executivo da Fundación AXA destacou a importancia que ten para a aseguradora “a satisfacción que supón para a Fundación AXA traer esta exposición, que une o noso compromiso coa cultura e o medio sustentable, á cidade de Santiago neste Ano Xacobeo ” .
A través das impresionantes fotografías en gran formato, esta exposición empúrranos a responsabilizarnos da saúde “”actual do noso planeta, e das consecuencias dos nosos actos, que estas fotografías confirman con dolorosa rotundidade.
A mirada do Cosmos

Joaquín Araújo e Rafael Bachiller elaboraron tanto os textos coma o deseño percorrido desta exposición, que parte do universo para ir achegándose aos poucos á Terra, un planeta diminuto que non acada nin a condición de insignificante anécdota dentro da inmensidade temporal e espacial do universo e porén, é o único lugar coñecido capaz de albergar o máis belo e complexo: a vida.

Servíndose da súa imaxinación e da súa intelixencia, o home non só explorou a totalidade do seu planeta, senón que se asomou ao espazo exterior. Desde o espazo, contempla fascinado as marabillas tanto do universo como do seu pequeno planeta habitado por unha asombrosa biodiversidade.

Recentemente, o aumento progresivo das necesidades dunha poboación en continuo crecemento desencadeou graves ameazas para a Terra. No espazo, o home instalou numerosos satélites para velar pola saúde do pequeno planeta, pero a ciencia e a tecnoloxía espacial, por si soas, non poden garantir a salvación do mundo.

Imponse un cambio radical nas nosas pautas de comportamento. Tan só unha maior austeridade e un respecto real cara á biosfera poden lograr que o noso planeta, exuberantemente habitado, sexa sustentable e teña posibilidades de perdurar.
Os comisarios

Joaquín Araújo 
É escritor, agricultor, director —de cine, editorial, de programas de radio e revistas—, naturalista, silvicultor e conferenciante. Plantou persoalmente 22.000 árbores. É autor de 85 libros, coautor de 10 e participou noutros 61 libros colectivos. Director e redactor de 8 enciclopedias, escribiu uns 2.200 artigos. Deu unhas 2.100 conferencias en todo tipo de centros e institucións nacionais e internacionais. Foi guionista e / ou director/presentador de 340 documentais e programas de televisión e participou nuns 5.000 programas de radio.

Comisario e autor de 20 exposicións, milita e colabora con 34 ONG e fundacións. Dalgunhas delas foi fundador e presidente. Premio Global 500 da ONU; dúas veces Premio Nacional de Medio Ambiente; Premio BBVA á Mellor Divulgación sobre a Biodiversidade. Medalla de Ouro de Estremadura
Rafael Bachiller
Rafael Bachiller é un astrónomo de amplo prestixio internacional e director do Observatorio Astronómico Nacional (IGN). Doutor en Físicas polas universidades Joseph Fourier (Francia) e Complutense de Madrid, desenvolveu a súa carreira en estreito contacto con institucións europeas e estadounidenses. É especialista en formación estelar e en nebulosas planetarias, temas sobre os que publicou uns 250 artigos científicos nas revistas de maior prestixio internacional. É autor e editor científico de varios libros e participou en numerosos congresos especializados. De entre os seus logros científicos destaca o descubrimento dalgunhas das protoestrelas máis novas das coñecidas, e a localización e estudo de moléculas en nebulosas planetarias. 
Está moi involucrado no desenvolvemento de grandes instalacións astronómicas, como o Centro Astronómico de Yebes, os observatorios do IRAM, o telescopio espacial Herschel e os radiotelescopios xigantes ALMA e SKA. Foi presidente da Rede Europea de Radioastronomía (2007-2009) e desempeña moitos outros postos de relevancia nos comités científicos internacionais máis importantes da súa especialidade. No 2008 ingresou na Real Academia de Doutores de España.

A EXPOSICIÓN: 

Unha mirada ao espazo e á  terra en seis etapas

A mirada do cosmos

Con esta mostra imos botar unha breve pero intensa ollada ao cosmos desde algo que non deixa de pertencer á Terra, e ao mesmo tempo asomarémonos á Terra desde o cosmos. Comprobaremos que resulta imprescindible aceptar a nosa fraxilidade para salvar a formidable excepción que é a vida; sen renunciar, por suposto, ao soño de explorar todos os infinitos.

Un infinito de infinitos  

As observacións astronómicas demostraron que a materia ordinaria, tal e como a coñecemos, non supón máis que o 4 por cento do contido total do universo. O 96 por cento restante está constituído por materia e enerxía escura da que pouco sabemos. Así pois, o universo observable non é máis que a punta dun iceberg que nos agocha innumerables segredos.

Branca galaxia

Detémonos nunha pequena galaxia deste inabarcable universo: a Vía Láctea. Tanto na súa rexión central como nos seus brazos espirais entremestúranse nebulosas multicolores con escuras nubes poeirentas. Ademais, cen mil millóns de relucentes estrelas de diversas cores e luminosidades distribúense pola súa elegante estrutura espiral. Nos interiores estelares, xigantescos reactores nucleares, o hidróxeno vaise convertendo en elementos pesados que son a orixe da química cósmica. Até que esgoten a enerxía nuclear que se xera nos seus interiores, estas estrelas vagarán polo espazo acompañadas polos seus cortexos de planetas.

O home asomándose ao espazo

 Desde o espazo, o home contempla fascinado as marabillas tanto do universo como do seu pequeno mundo, habitado por unha asombrosa biodiversidade. No espazo, o home instalou numerosos satélites para velar pola saúde do pequeno planeta. Desde alí é posible supervisar o estado da atmosfera, o seu contido en ozono, a temperatura dos océanos, o estado dos xeos polares, etcétera. O panorama observado desde os innumerables satélites é marabilloso. A Terra mostra o seu suave esplendor xunto á súa delicada fraxilidade.

O noso sistema

No brazo espiral de Orión, a uns 30.000 anos luz do centro da Vía Láctea, encóntrase unha pequena estrela amarela, o Sol. Un dos planetas máis pequenos deste sistema solar, a Terra, está dotado dunha apracible beleza azul e branca. Parece un astro delicado, fráxil e sereno. Pero o tenue veo da súa atmosfera agocha unha frenética e desconcertante actividade, a do fenómeno máis sorprendente do universo: a vida.

Un planeta fráxil
Boa parte da información que nos chega é un lamentable diagnóstico do empobrecemento e mala saúde do derredor. É o caso do empequenecemento das masas de xeo, do avance dos desertos, do auxe do urbanizado ou a mingua das selvas do planeta. Poucas dúbidas caben, á hora de velar pola saúde do planeta, de que o seu porvir pasa por nos responsabilizarmos das consecuencias do que estas fotografías confirman con dolorosa rotundidade
Coa colaboración da Axencia Espacial Europea (ESA)

PARA MÁIS INFORMACIÓN
COMUNICACIÓN LUNWERG EDITORES

Lola Escudero

Tel dto: 914 233 711   680 235 335

lescudero@planeta.es
Comunicación Corporativa AXA
91 538 86 03// 91 538 8225 //  91 538 87 36

comunicacioncorporativa@axa.es
Concello de Santiago

Departamento de Educación 

Tfnos: 981 554 400/401

dptoeducacion@santiagodecompostela.org
www.santiagodecompostela.org

